
Lehaheng ho ne ho dula lenong le lenyane 
le mme wa lona.



Ha le se le hodile hore le ka fofa, mme wa lona 
a le isa hodimo moyeng mme ba potoloha 
mmoho ba shebile lefatshe le ka tlasa bona.

“Ke batla ho o bontsha ntho e ntle,” a bolella 
mora wa hae.

Ba bona letsa le tsofetseng 
le ntse le thekesela hara 
motjheso. “Sheba mane. 

Letsa lane le keke la phela 
nako e telele.”



Ho sa le jwalo, letsa la wela 
hona moo mme la shwa. 

Manong a mabedi ao a fofela fatshe. “Sena 
ha se ntho e ntle,” ha rialo lenong le lenyane 
ho mme wa lona. “Ke ntho e tshabehang ka 
ho fetisisa!”



“Ke a tseba,” ha rialo mmae. “Lefu ke 
ntho e boima haholo, le e hlomolang pelo. 
Empa hape ke ntho e ntle.”

“Le kgale,” ha rialo lenong le lenyane. 
“Pho!”

“Butle,” a rialo. “Re tla kgutla hape ka pele 
mme o tla bona.”



Bekeng e hlahlamang eo, ba etela letsa 
le shweleng. Mohlolohlolo wa lona o ne o 
hlwekile o le mosweu, mme ho ne ho ena le 
dimela tse nyenyane moo tse neng di mela 
pakeng tsa masapo.



Beke ka mora moo, makala a ne a se a 
hodile a le malelele mme a tswile dipalesa. 
Serurubele se ne se enwa paleseng mme 
lefokolodi le phomotse moriting wa tsona.



Beke ka mora moo, dinonyana tse pedi 
di ne di ntse di ekga makala bakeng sa 
ho aha serobe. Dinotshi di ne di bokella 
pholene dipaleseng. Mme 
sekgo se ne se iketseditse 
lehae pakeng tsa dinaka 
tsa letsa.



Mme bekeng e latelang eo, ba bona 
letsa le lenyane le ntse le fula dimela 
tse monate.



“Kgele!” ha rialo mme wa lenong. “Sheba 
kamoo letsa le le leng le faneng ka bophelo 
ka teng. Le file sekgo lehae le dinonyana 
sehlaha, la fepa dinotshi le dirurubele, la 
sireletsa lefokolodi, mme la thusa moloko o 
tlang wa matsa hore o hole o le matla.”

Lenong le lenyane la bososela.



Bobedi ba bona ba fofela morao ho 
kgutlela sehlaheng sa bona hodimo 
lehaheng.



“Ha se mmele ya rona feela eo re e siyang 
kamorao ha re eshwa,” ha rialo mme wa 
lenong. “Hape re siya dithuto tsa rona le 
lerato la rona le dintho tseo re di hopolang.”



“Re di siya le bana ba rona le ba maloko 
a rona le metswalle ya rona. Wena o se o 
ntse o futsitse nna Lenongnyana. Mme ho 
tla dula ho le jwalo.”

“Re di siya hokae 
dintho tseo tsohle?” 
ha botsa lenong le 
lenyane.

